
1.Introdución  

 

 

No ano 2005 o Proxecto Ríos, coordenado en Galicia por ADEGA comeza a súa 

andaina coa firme intención de divulgar a situación ambiental dos cursos fluviais, contribuír 

a incrementar a concienciación ambiental a través da participación cidadá e aportar 

solucións aos problemas asociados á auga e aos ríos, así como de converterse nun 

referente nos programas de educación e voluntariado ambiental. Na actualidade este 

proxecto é promovido pola Consellería de Medio Ambiente, Territorio e Infraestruturas e 

polo organismo Augas de Galicia. 

A finalidade é a de coñecer o papel fundamental dos ríos, e as problemáticas 

ambientais a eles asociadas, así como aportar prácticas e comportamentos que permitan 

aos/as cidadáns o mantemento, e se cadra a mellora, dos cursos fluviais mediante a súa 

participación. Estes serían os obxectivos xerais do proxecto, pero ademais se asumiron 

como obxectivos específicos os seguintes: 

¶ Mostrar aos participantes as súas responsabilidades ambientais, especialmente na 

contaminación das augas e a súa conservación. 

¶ Promover o coñecemento da fauna e flora dos ecosistemas de ribeira. 

¶ Interpretar o ciclo da auga a escala global e local, elucidando o cidadá o seu papel nese 

ciclo. 

¶ Facilitar as visitas e as vivencias con material específico e persoal especializado. 

¶ Espertar a curiosidade sobre a interrelación de aspectos naturais, culturais, históricos, 

sociais, económicos, etc., e promover unha visión integral da cidade ou vila e o seu 

contorno (o río). 

¶ Dispor dunha sede física e virtual onde centralizar as actividades do Proxecto Ríos e os 

recursos de educación ambiental, facilitando o acceso aos usuarios. 

¶ Fomentar o desenvolvemento da educación ambiental nos Concellos, ofertando 

programas de actividades para diferentes grupos sociais.  

 

Logo de sete anos fluíndo, o proceso de implantación e de consolidación do 

Proxecto Ríos en Galicia non puido ser máis positivo. Durante este período o interese dos 

grupos de voluntarios, base do Proxecto Ríos, por participar e formar parte desta rede ten 

sido constante e progresiva.  

Nese espazo de tempo teñen sido moi abundantes as actividades desenvolvidas ao 

longo do país unindo a ríos e as persoas, sendo foco de interese dos medios de 

comunicación. Porén, o Proxecto Ríos ten ido máis aló dos nosos límites administrativos e 

participou en diferentes foros, congresos e xuntanzas (Brasil, Cantabria, Málaga, Lisboa, 

Cabo Verde, Murcia, etc.). Igualmente é fundadora da Red Ibérica de Proyecto Ríos, iniciativa 

impulsada por entidades de varias comunidades autónomas que están a desenvolver o 

Proxecto Ríos no seu territorio e que ten como finalidade a creación de sinerxías que 

redunden na mellora da coordinación entre os proxectos, e na organización de actividades 

de forma conxunta. 

Poderiamos concluír dicindo que os obxectivos plantexados hai sete anos están 

cumpridos en cantidade e cremos que poderiamos dicir en calidade, situación que non nos 

fai caer na autocompracencia senón que nos motiva a afrontar novos retos e a mellorar as 

nosas accións, así como a ser máis eficientes no desenvolvemento das mesmas. 

En 2010 pensamos que era un bo momento para pararse, reflexionar e mirar o treito 

de río navegado para coller folgos e reorientar o fluír para os próximos cinco anos. Así, 

dende a Coordinación do Proxecto Ríos, en colaboración coa equipa de educación 

ambiental de ADEGA, deseñáronse as liñas estratéxicas que pensamos deberían guiar o 

Proxecto nesta nova etapa. Estas liñas foron apoiadas e enriquecidas coas aportacións dos 

participantes no proxecto, tanto polo voluntariado como por aquelas entidades que de 

distinta maneira contribúen ao Proxecto Ríos (administracións, etc). 

Estas novas liñas de actuación permiten incorporar os novos obxectivos, que dende 

o proxecto, entendiamos que se facían necesarios. 

¶ Involucrar as entidades locais e cidadáns na custodia do territorio. 

¶ Promover relacións e sinerxías entre concellos veciños, para consolidar unha 

recuperación integral do ecosistema fluvial. 

¶ Fomentar o desenvolvemento da educación ambiental a nivel empresarial, 

ofertando programas de actividades para diferentes grupos sociais. 

¶ Favorecer a incorporación do voluntariado ambiental en accións que fomenten a 

defensa do patrimonio natural, histórico e etnográfico. 

¶ Capacitar ao voluntariado para colaborar en labores de recuperación do patrimonio 

natural e etnográfico.  

¶ Establecer proxectos piloto de participación cidadá na avaliación, toma de decisións 

e melloras mediante a custodia do territorio (accións de restauración e 

conservación). 

A dia de hoxe o Proxecto Ríos é un dos poucos programas de voluntariado 

ambiental en Galicia que permanece, demostrando a importancia das iniciativas sociais á 

marxe dos cambios políticos. 

    A Rede Ibérica de Proxecto Ríos 

 

 

O Proxecto Ríos é unha iniciativa que xorde en Cataluña en 1997 da man da 

Associació Hàbitats. Logo de 12 anos de implantación, actualmente converteuse nunha 

iniciativa conxunta que se desenvolve de forma paralela en cinco territorios máis: a Rede 

Hidrográfica do Júcar, a Comunidade Autónoma de Madrid, Cantabria, Asturias, Galiza e, 

fóra do Estado, en Portugal. Isto fai que hoxe día, o Proxecto Ríos conte con máis de 1.400 

grupos de voluntarios en toda a península ibérica. 

A pesar de que todos compartimos unha filosofía e unha metodoloxía común, en 

cada un deses lugares diferentes entidades fanse cargo de aplicar e adaptar a metodoloxía. 

Isto fai posible a aplicación dunha iniciativa pioneira cun amplo ámbito xeográfico de 

actuación, que recoñece en todos os lugares nos que opera a capacidade da sociedade, 

organizada ou non, de idade adulta ou escolar, de decidir e actuar en defensa dos ríos 

desde territorios concretos, pero con conciencia global e co fin común de mellorar a nosa 

contorna natural, xerando o legado das xeracións vindeiras, beneficiarias do esforzo que 

realiza o groso do noso voluntariado. 

As iniciativas levadas a cabo nos distintos territorios están adquirindo cada vez máis 

presenza no campo do voluntariado ambiental e a participación cidadá e son, sen dúbida, 

un referente no campo da educación e a intervención ambiental en relación á conservación, 

o coñecemento e a mellora dos espazos fluviais.  

Neste contexto, a necesidade de aglutinar experiencias, compartilas e dar saída a 

inquietudes ou problemas comúns ou locais foi o xerme que empezou a expor a necesidade 

de tecer unha Rede de traballo común. 

Hoxe en día, a Rede Proxecto Ríos defínese como unha rede de entidades que 

desenvolven a iniciativa Proxecto Ríos en distintos territorios da Península Ibérica. O 

principal obxectivo desta Rede Proxecto Ríos é pór en común as actividades e 

metodoloxías dos distintos Proxecto Ríos (Catalunya, Comunitat Valenciana, Galiza, 

Cantabria, Madrid O Bierzo ɀ Laciana, Asturias e Portugal) para lograr unha mellor 

coordinación xeral e divulgación das súas iniciativas. 

2. Nivel de participación  
 

 

 Logo destes sete anos amósase  a progresión da participación no Proxecto Ríos en 

canto ao número de grupos. Desde o 2005 até o 2011, a evolución queda plasmada tal e 

como se amosa no gráfico. A tendencia manifestada  nos últimos anos de formar 20 grupos 

anuais, tense mellorado considerabelmente e até a data da edición deste informe levamos 

60 novos grupos de voluntarios (21 que se sumaron a campaña de primavera e 39 na 

campaña de outono) polo que neste ultimo ano a porcentaxe de creación de grupos de 

voluntariado tense triplicado. O descenso nos grupos de voluntarios/as experimentado este 

ano débese á actualización da base de datos, realizada para adaptar o número de grupos á 

realidade do proxecto. 

 Na actualidade están a participar 207 grupos de voluntarios/as como se pode 

apreciar na seguinte gráfica. 

    Participación por provincias 

 

 Dos 207 grupos de voluntarios e voluntarias inscritos na base de datos do Proxecto 

Ríos, as provincias de A Coruña e Pontevedra son as de maior representación, alcanzando o 

78% do total de grupos. Pódense observar os datos en detalle no seguinte gráfico:  

 

 

 

 

 

 

 

Caracterización do Voluntariado 

A distribución por tipoloxías dos grupos participantes no Proxecto Ríos amósase na 

seguinte figura. Particulares, asociacións e institutos de ensino secundario son os grupos 

que máis representación teñen no proxecto. Nestes últimos anos (2009ɀ2011) 

incrementouse moderadamente a participación dos concellos, entidades moi importantes 

para dinamizar o programa no seu municipio. Tamén as asociacións experimentaron un 

crecemento significativo, adheríndose algunhas que non teñen nos seus obxectivos e 

actividades principais a defensa da natureza ou a educación ambiental, senón unha 

vertente máis cultural e/ou etnográfica, o que pon de manifesto a versatilidade e 

accesibilidade do proxecto.  

59%

41% Primavera

Outono

Respostados grupos por campañas

 

  Resposta dos grupos 

 

Segundo o esperado o pasado ano, coa nova metodoloxía en pleno funcionamento 

e coa actualización da base de datos, a resposta do voluntariado case se duplicou, pasando 

dun 36% en 2011 a un 67% na actualidade.  

A resposta dos grupos do Proxecto Ríos neste ano 2011 foi algo maior na campaña 

de primavera que na de outono. Recibíronse un total de 140 inspeccións, 83 da campaña de 

primavera e 57 da de outono. Como ven sendo habitual, as provincias do occidente galego 

seguen a ser as de meirande participación, concentrando o 80% do total das inspeccións 

realizadas. Este ano é especialmente notable a maior participación da provincia de 

Pontevedra. 

3. Informe Anual 2011 
 

 

Datos xerais 

 

A continuación amósase o tratamento dos datos das inspeccións recibidas durante 

o ano 2011. Faise unha análise dos apartados máis relevantes das inspeccións de río que 

realiza o voluntariado para obter unha radiografía do estado de saúde e conservación dos 

nosos ríos. Os parámetros que permiten facer esta valoración son: a calidade 

hidromorfolóxica, onde se analiza a calidade do hábitat, o estado de conservación do 

bosque de ribeira e o réxime de caudal observado; a calidade físico ɀ química das augas, 

medindo os valores de temperatura, transparencia, nitratos, osíxeno disolto e pH; a 

calidade biolóxica, onde se fai un estudo dos macroinvertebrados presentes na auga. 

Ademais se realiza un inventario das alteracións que aparecen no treito de río estudado, 

como os impactos detectados, os residuos que hai nas marxes e na canle, os usos do solo, a 

cor e cheiro da auga, os colectores presentes no treito e a incidencia no ecosistema da 

contaminación acústica e lumínica. 

A recompilación de todos estes datos permite concluír cal é o estado de saúde dun 

determinado treito de río. Este estado de saúde está dividido en cinco valores: Moi bo, Bo, 

Moderado, Deficiente e Malo. 

Os datos recollidos polo voluntariado son a fonte de información que se emprega 

para elaborar este informe coa pretensión de coñecer o estado de saúde dos nosos ríos e a 

implicación que o voluntariado ambiental galego ten no ámbito dos ecosistemas fluviais. 

 

Calidade Hidromorfolóxica 

 

 

A. O Hábitat. 

 

Un aspecto fundamental para a valoración da calidade de calquera ecosistema é o 

hábitat, que constitúe o soporte físico onde se asentarán as comunidades vexetais e 

animais. Nun ecosistema fluvial o elemento indispensable é a auga, pero non é o único. No 

índice que se emprega se valoran aspectos ɀademais do fluxo de augaɀ como: frecuencia 

de rápidos, substrato do fondo do río, sombra sobre o río, heteroxeneidade e cobertura de 

vexetación acuática. 

Todos estes parámetros permiten concluír se o hábitat está ben constituído, se 

presenta deficiencias, ou se está empobrecido e degradado. 

Resultados 

 

 

 

 

A maior parte dos treitos estudados presentan un índice hidromorfolóxico moderado 

ou bo, indicando que o hábitat é adecuado para soportar unha comunidade importante de 

macroinvertebrados. Os valores non sofren cambios significativos entre as campañas de 

primavera e de outono, e só preto do 10% dos treitos teñen un hábitat empobrecido. Estes 

treitos con valores tan baixos do IHF correspóndense con ríos que están canalizados ou que 

debido ás escasas choivas deste ano non levaban a suficiente auga no momento da 

inspección como para aportar valores suficientes do índice, estes treitos pertencen ao río 

Limia ao seu paso por Xinzo, e aos ríos Belelle e Lexoso. 

 Este é o segundo ano no que o voluntariado empregou o índice IHF. E aínda que se 

observa unha certa melloría en canto á calidade do hábitat respecto ao ano 2010, aumenta 

o estado excelente e moderado nun 18 e 15% respectivamente, é preciso facer un 

seguimento a máis longo prazo para establecer esta tendencia. 

 

B. O Bosque de ribeira. 

 

O bo funcionamento do ecosistema fluvial pasa por que dito ecosistema posúa un 

bosque de ribeira ben desenvolvido. As funcións que as árbores de ribeira cumpren no 

medio fluvial son moi importantes e evitan o seu deterioro. Na metodoloxía de inspección 

do Proxecto Ríos emprégase o índice QRISI para avaliar o estado de conservación do 

bosque de ribeira. Este índice, adaptado do QBR (Calidade do Bosque de Ribeira), analiza e 

avalía o estado das masas boscosas nas marxes do río fixándose en tres parámetros: a 

estrutura e grao de naturalidade da zona de ribeira, a continuidade e a conectividade coas 

formacións vexetais adxacentes, independentemente das especies vexetais que nel 

habiten. Para dar un paso máis lonxe na avaliación da conservación do bosque de ribeira 

deberemos coñecer polo miúdo as diferentes especies que forman parte del, que nos 

informa da riqueza e diversidade existentes. Para isto resulta moi importante facer un 

inventario das especies exóticas invasoras presentes. 

O resultado final do índice QRISI ven determinado pola suma da puntuación obtida 

en cada un dos tres bloques dos que consta dito índice e que se axustan aos parámetros 

anteriormente mencionados: estrutura, conectividade e continuidade. 

O uso do índice QRISI proporciona datos obxectivos e rigorosos ao tempo que 

resultan de fácil lectura e son comparables en calquera territorio onde se calculen. 

Resultados  QRISI primavera 

 

Resultados  QRISI outono 

Os resultados obtidos, tanto nas inspeccións de primavera como nas de outono, 

amosan valores similares. Polo tanto pódese concluír que menos da metade (41%-45%) dos 

treitos inspeccionados presentan un bosque de ribeira ben conservado. Constatase unha 

perda importante de bosque de ribeira nos treitos que en 2010 xa se clasificaban como de 

difícil rexeneración, o que nos mostra que parte das alteracións importantes que xa existían 

empeoraron no presente ano, empobrecendo así aínda máis as ribeiras dos ríos galegos. 

Esta cantidade aumentou desde o 8 % de marxes moi degradadas na primavera do ano 2010 

até o actual 20% na última campaña (atópanse moi degradadas as ribeiras dos ríos Gafos, 

Miñor, Zamáns, Sar, Limia, Lexoso ou Grande entre outros). Estes datos van en 

concordancia coa tendencia amosada nos últimos anos cara a perda de vexetación e 

degradación das marxes dos ríos. 

C. As alteracións. 

Neste apartado o voluntariado fixo un inventario das alteracións presentes no seu 

treito de río, a maioría das cales veñen provocadas pola actividade humana. Os elementos 

nos que se hai que fixar son: cheiro e cor da auga; usos do solo; impactos detectados; 

presenza de refugallos; presenza de colectores e contaminación acústica e lumínica. Os 

resultados obtidos neste apartado han de ser complementados cos obtidos nos apartados 

de calidade físicoɀquímica e calidade biolóxica para a determinación final do estado de 

saúde do treito. 

Neste informe ponse de relevo, a partir dos datos recibidos, o grao de incidencia 

que teñen as alteracións sobre o ecosistema acuático. 

 

Cor e cheiro da auga. 

As características organolépticas da auga veñen determinadas polo seu cheiro e cor, 

ademais do sabor. Estas características poden dar pistas sobre a calidade da auga. Así 

cheiros a cloaca, ovos podres ou xurro indican, respectivamente, contaminación por 

verteduras ou escorrentas superficiais procedentes de sistemas sépticos, industrias ou 

granxas. O fedor a peixe pode indicar que se produciu unha grande mortaldade de peixes 

recentemente. 

Resultados.  

 

Tanto en primavera como en outono predominan os treitos coa auga transparente 

(79 e 47 respectivamente). En segundo lugar os turbios, pero nunha cantidade moi baixa (7 

en primavera e 6 en outono), e por último as augas lamacentas ou de outra cor están 

practicamente ausentes, como se pode observar nas gráficas. Estes resultados teñen 

correlación co cheiro da auga, así, a gran maioría dos treitos carecen de algún tipo de cheiro 

(76 en primavera e 51 en outono) sendo minoritarios cheiros como os de sumidoiro (6 casos 

en primavera e 1 en outono), ou ovos podres (nunha inspección durante a primavera no río 

Ulla). 

 

Impactos detectados. 

A natureza e orixe dos impactos sobre os ecosistemas fluviais pode ser de moi 

diversa índole. Os máis facilmente detectables son os que provocan unha modificación do 

réxime hidrolóxico, tales como canalizacións, explotacións hidráulicas, presas e represas. 

Outros son de máis difícil interpretación como a presenza de escumas ou aceites, que 

poden ter a súa orixe nas actividades humanas ou poden ser resultado da dinámica natural 

do río. 

Os impactos en xeral provocan prexuízos nos diferentes niveis da cadea trófica do 

ecosistema e afectan á regulación de caudal, ao consumo de auga e á ocupación do bosque 

de ribeira. 

O voluntariado participante realiza neste apartado unha análise dos impactos 

presentes no seu treito de río, valorando a súa incidencia sobre o ecosistema. 

Resultados 

 

 

 

 

 

 

 

 

 

 

 

En correspondencia cos datos do pasado ano, tanto nas inspeccións de primavera 

como de outono deste ano 2011 os impactos máis comúns que se atopan nos ríos galegos 

seguen a ser os bordes rozados e a erosión, as canalizacións, os colectores e as represas. 

Usos do solo. 

Outro factor que determina a calidade do ecosistema fluvial é os usos aos que está 

sometido o solo das marxes do río. A ausencia do deslinde do dominio público hidráulico 

ten provocado, historicamente en Galiza, a ocupación das ribeiras por actividades 

industriais, urbanísticas, agrogandeiras e de lecer, así como por infraestruturas. Todas estas 

actividades producen impactos que afectan, en maior ou menor media, ao hábitat, aos 

organismos que viven no río e á dinámica fluvial, provocando unha degradación integral do 

ecosistema acuático. 

O voluntariado fixo unha recollida de cales foron os usos do solo máis frecuentes 

nos treitos de río inspeccionados que se amosa na seguinte gráfica. 

Resultados 

 

REVISAR CONTANDO CADA CASILLA DE MARXE ESQ-DER 

 

 

 

 

 

 

 

 

O uso do solo máis frecuente sigue a ser o relacionado coa vexetación, ben sexa 

natural, en forma de arborado, bosque de ribeira, matogueiras e prados (45%) como 

antrópica mediante cultivos e plantacións. (17,4%). As áreas recreativas, vías de 

comunicación e zonas urbanizadas, son tamén frecuentes nas marxes dos nosos ríos 

(19,8%). 

 

 

 

 


